
Монгол Улсын Их Хурлын 2012 оны хаврын ээлжит чуулганы 04 дүгээр сарын 06-ны өдөр (Баасан гариг)-ийн хуралдаан 10 цаг 28 минутад Төрийн ордны Улсын Их Хурлын чуулганы нэгдсэн хуралдааны танхимд эхлэв. 


Улсын Их Хурлын дарга Д.Дэмбэрэл ирц, хэлэлцэх асуудлын дарааллыг танилцуулж, хуралдааныг даргалав. 

​​​

Чуулганы нэгдсэн хуралдаанд ирвэл зохих 76 гишүүнээс 39 гишүүн ирж, 5163 хувийн ирцтэй байв. Үүнд: 


Чөлөөтэй: П.Алтангэрэл, Х.Бадамсүрэн, Д.Балдан-Очир, Ц.Батбаяр, Сү.Батболд, Ж.Батсуурь, Г.Баярсайхан, Л.Болд, Г.Занданшатар, Д.Одхүү, Д.Очирбат, Д.Оюунхорол, Ш.Сайхансамбуу, М.Энхболд;

Өвчтэй: С.Баяр, Ц.Дашдорж, Д.Одбаяр, Р.Раш;

Тасалсан: З.Алтай, Н.Алтанхуяг, Р.Амаржаргал, Д.Арвин, Н.Батбаяр, Х.Баттулга, С.Баярцогт, Л.Гантөмөр, Л.Гүндалай, Д.Зоригт, Ц.Мөнх-Оргил, Э.Мөнх-Очир, Ц.Нямдорж, Ж.Сүхбаатар, Х.Тэмүүжин, Д.Хаянхярваа, Ч.Хүрэлбаатар, Д.Энхбат, Ж.Энхбаяр;

Хурал орхисон (тасалсан): Б.Батбаяр-0:40, Су.Батболд-0:30, Э.Бат-Үүл-0:40, С.Бямбацогт-0:30, Ц.Даваасүрэн-0:30, Д.Дамба-Очир-0:30, Д.Загджав-0:20, Даш.Зоригт-0:50, Д.Лүндээжанцан-0:50, Ч.Улаан-0:20, Ц.Цэнгэл-0:40, О.Чулуунбат-0:30, З.Энхболд-0:20, С.Эрдэнэ-0:30;
Улсын Их Хурлын Тамгын газрын нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал, зөвлөх О.Баяраа нарын бүрэлдэхүүнтэй ажлын хэсэг байлцав.

Улсын Их Хурлын үдээс өмнөх чуулганаар Байгаль орчны чиглэлтэй багц хуулийн төслүүдийг хэлэлцэж эхлэхээр байсан ч Улсын Их Хурлын гишүүн Д.Загджав, Ч.Улаан, С.Эрдэнэ, Д.Тэрбишдагва нар “Орон нутгийн сонгууль, Улсын Их Хурлын сонгуулийн хуульд нэмэлт, өөрчлөлт оруулах тухай асуудлыг хэлэлцэе” гэсэн санал гаргав.

Дээрх Улсын Их Хурлын гишүүд “Хоёр сарын дараа болох гэж байгаа сонгуулийн тухай хуулийг зайлшгүй хэлэлцэх шаардлагатай байна. Байгаль орчны хууль хэлэлцэх ёстой асуудал мөн ч үүнээс өмнө Сонгуулийн тухай хууль хэлэлцэх нь чухал асуудал болоод байна. Цаг хугацааны хувьд ч зайлшгүй шаардлагатай” гэдгийг хэлэв. 
Д.Дэмбэрэл: - Улсын Их Хурлын гишүүн Д.Загджав, Ч.Улаан, С.Эрдэнэ, Д.Тэрбишдагва нарын гаргасан, Орон нутгийн сонгуулийн тухай хуулийг хэлэлцэх нь зүйтэй гэсэн горимын саналыг дэмжье.

Зөвшөөрсөн:
35

Татгалзсан:

9

Бүгд:


44

79.5 хувийн саналаар горимын санал дэмжигдлээ.

Улсын Их Хурлын гишүүн Д.Дондог, Д.Ганхуяг нар санал хэлэв. 

Д.Дэмбэрэл: - Төрийн байгуулалтын байнгын хороог хуралдуулж сонгуулийн асуудлыг хэлэлцүүлэх нь зүйтэй гэсэн саналыг дэмжье.  

Зөвшөөрсөн:
30

Татгалзсан:

12

Бүгд:


42

71.4 хувийн саналаар дэмжигдлээ.

Хуралдаан 10 цаг 56 минутад  өндөрлөв.  

Тэмдэглэлтэй танилцсан:


ТАМГЫН ГАЗРЫН ЕРӨНХИЙ 


НАРИЙН БИЧГИЙН ДАРГА




Ц.ШАРАВДОРЖ


Тэмдэглэл хөтөлсөн: 

ХУРАЛДААНЫ ТЭМДЭГЛЭЛ 

ХӨТЛӨГЧ







Ц.АЛТАН-ОД

МОНГОЛ УЛСЫН ИХ ХУРЛЫН

2012 ОНЫ ХАВРЫН ЭЭЛЖИТ ЧУУЛГАНЫ 
04 ДҮГЭЭР САРЫН 06-НЫ ӨДӨР (БААСАН ГАРИГ)-ИЙН 
НЭГДСЭН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ
Хуралдаан 10 цаг 28 минутад эхлэв.

Д.Дэмбэрэл: - 2012 оны 04 дүгээр сарын 06-ны өдрийн Улсын Их Хурлын чуулганы нэгдсэн хуралдааны ирц хангагдсан байна. Хуралдааныг нээснийг мэдэгдье. 

Гишүүд суудалдаа суучихъя. Өнөөдрийн чуулганы хуралдаанд хэлэлцэх асуудлыг танилцуулъя. Байгаль орчны бодлогын шинэчлэлийн стратеги батлах тухай Улсын Их Хурлын тогтоолын төсөл хэлэлцэх эсэх. Усны нөөцийг бохирдлоос хамгаалах, усны бохирдлын хяналтын тухай хуулийн төсөл, холбогдох бусад хуульд нэмэлт, өөрчлөлт оруулах тухай хуулийн төслүүд хэлэлцэх эсэх. Монгол Улсын Засгийн газар, Бүгд Найрамдах Австри Улсын Засгийн газар хооронд байгуулсан Санхүүгийн хамтын ажиллагааны хэлэлцээрийг соёрхон батлах тухай хуулийн төсөл. 15.00 цагаас Улсын Их Хурлын гишүүн Ц.Сэдванчигаас Монгол Улсын Ерөнхий сайдад тавьсан Үндэсний үйлдвэрлэгчдийг дэмжих, ажлын байр нэмэгдүүлэх зарим арга хэмжээний тухай Улсын Их Хурлын 2011 оны 30 дугаар тогтоолын хэрэгжилтийн талаарх асуулгын хариуг сонсоно. 

Хэлэлцэх асуудалдаа оръё гишүүд ээ. За Д.Загджав. 

Д.Загджав: - За баярлалаа. Тэгэхээр бид нар энэ хаврын чуулгын нээлтийг өчигдөр хийгээд өнөөдөр бас өдөр тутмын шахуу юмыг яриад явж байна. Гэтэл тулгамдсан ийм асуудлуудаа шийдэхгүйгээр цаашаа явах боломжгүй байх аа. Тухайлбал энэ Улсын Их Хурлын сонгуультай цуг орон нутгийн сонгууль явуулах ёстой хуулийн заалт хүчин төгөлдөр байгаа болохоор энэ асуудлыг хамгийн эхэнд нь шийдэж байж цаашаа явмаар байх юм. Өөр асуудлыг ярьмааргүй байна. Яг үнэндээ бол. Тэгэхгүй бол наадах чинь намар явуулах юм уу, энэ хавар явуулах юм уу гэдэг асуудал нь цаг хугацааны хувьд их тулгамдаж байна. Хэрвээ одоо бид одоо явуулах ёстой энэ хуулийн заалт хүчин төгөлдөр үйлчилж байгаа бол үүнд одоо холбогдох бэлтгэл зохион байгуулалтын арга хэмжээг улс орон даяар авч хэрэгжүүлж сонгууль зохион байгуулах шаардлагатай. Тэгэхгүй юм аа гэх юм бол одоо энэ хуулиа хурдан хэлэлцэж энэ 6 сараас өмнө өөрчилж болдог юм уу, үгүй юу гэдэг энэ юм аа шийдмээр байна шүү дээ. Тэгээд энийгээ шийдэж явахгүй бол одоо Их Хурал өөрөөсөө эхлээд хууль зөрчөөд яваад байж болохгүй шүү дээ. Энийг яръя. Энэ дээр гишүүдийн саналыг нь хураалгаж асуудлыг шийдэж өгөөч. 

Д.Дэмбэрэл: - Бид энэ асуудлыг. За байж байгаарай. Учиргүй санал хураалт байхгүй л дээ. Энэ асуудлыг бид өнгөрсөн намрын чуулганы эцэст хэлэлцэж байгаад орхисон шүү дээ. Тэгээд ээлжит бус чуулганаар хэлэлцээд хаврын чуулганд энэ асуудлаа ярилцаж шийдье гэж. Ярих асуудлууд байгаа. Нэгдүгээрт тэр хуулийн заалтууд зарим нь хойшлогдоод явж байгаа байх. Цаг хугацааны 10 цаг, 8 цаг гээд ч байж байгаа. Хамт явуулна, явуулахгүй гээд маргаж байгаа. Тэгэхээр энийг хаана шийдэх вэ гэхээр бид энэ Д.Загджавын хэлдгээр Улсын Их Хурал дээрээ шийднэ л дээ. Тэгэхдээ яг өнөөдрийн энэ чуулганы хэлэлцэх ажлын төлөвлөгөөнд одоо оруулъя шийдье гэдэг чинь арай тэгж болохгүй байх л даа. Өнөөдөр 2.30-аас даргын дэргэдэх зөвлөл хуралдана. Тэр дээрээ энэ намын бүлгүүд. За чи чимээгүй байж бай л даа. Чи одоо ямар цавганц шиг яриатай амьтан бэ. Чи өөрөө дэмий юм яриад байна шүү дээ. Чамаас бусад нь наадахыг мэдэхгүй байгаа юм уу. Чи хэлэлцэж байгаа асуудал, дараалал энэ юмтайгаа холбогдсон юм аа ярьж бай. Өнөөдөр оруулах боломж байхгүй. Байхгүй байна. Өнөөдөр оруулах бололцоо. Тэрийгээ мэдэж байж чи одоо юу гэж ингэж ярьж байдаг юм. Чи битгий хачин юм яриад бай. 

За хэлэлцэх асуудалдаа оръё. Наадах чинь өнөөдрийн хэлэлцэх асуудал биш байна. Байгаль орчны бодлогын шинэчлэлийн стратеги батлах тухай асуудлаар. Та ямар горимын санал гаргасан юм. Горимынхоо саналыг хэлээд орхи. За алив. 

Д.Загджав: - Өнөөдрийн Улсын Их Хурлын чуулганы хуралдаанаар хэлэлцэх асуудалд Улсын Их Хурлын болон орон нутгийн сонгуулийг хамт явуулах тухай Улсын Их Хурлын хуралдаанаар өмнө нь 2008 онд батлагдсан хууль хүчин төгөлдөр үйлчилж байгаа. Энэ асуудал дээр хоёр намын бүлгүүд удтал ярьсны эцэст одоог хүртэл үйлчилж чадаагүй байгаа. Тийм болохоор энэ асуудлыг нэмж хэлэлцүүлэх арга хэмжээ авч өгнө үү гэсэн ийм горимын саналыг оруулж байна. 

Д.Дэмбэрэл: - Ямар гэнэ ээ. Горимын саналын томъёоллыг дахиад хэлээд орхи. Би ойлгосонгүй. Яалаа гэнэ ээ. Чи саналынхаа томъёоллыг дахиад хэлээд орхи. Яалаа гэнэ ээ. Өнөөдрийн хурлаар. 

Д.Загджав: - Та байна  шүү дээ хүний хэлсэн үгийг сонсохгүй. Тэгээд одоо яаж энэ хурал удирддаг юм бэ?

Д.Дэмбэрэл: - Чиний хэлж байгаа юм чинь ойлгогдож өгөхгүй байна шүү дээ. Алив ойлгосон хүн байна уу? Хэлээд орхи. 

Д.Загджав: - Та одоо больж үзээч. Дахин давтаж хэлэх үү. Өнөөдрийн хуралдаанаар Улсын Их Хурлын болон орон нутгийн сонгуулийг явуулахтай холбоотой асуудлыг хоёр намын бүлгүүд удтал ярилцсан боловч тохиролцож чадаагүй байгаа тул энэ сонгуулийн хуульд нэмэлт, өөрчлөлт оруулахтай холбоотой энэ асуудлаа оруулж хэлэлцүүлнэ үү. Энэ дээр горимын санал хураалгаж, санал хураалтаар шийдэж өгнө үү гэж байна. Өнөөдөр хэлэлцэх асуудалдаа энэ сонгуулийн хуулийг оруулж өг л гэдэг ийм саналыг оруулж байна. 

Д.Дэмбэрэл: - Тэгээд Байнгын хорооны дүгнэлт бэлэн юм уу? Байнгын хороогоор хэлэлцээгүй байгаа шүү дээ. 

Д.Загджав: - Та байна шүү дээ. Энийг ажлын хэсэг, бүлгүүдэд цаг өгөөд ингээд ажлын хэсгүүд нь яриад, бүлгүүд нь завсарлаад, ингээд Байнгын хороогоор хэлэлц гээд явуулах ёстой. Энийг явуулж байж цаашаа ажил явах ёстой шүү. 

Д.Дэмбэрэл: - Чиний горимын санал хураалгах гээд байна л даа. Одоо наад горимын саналыг дахиад хэлээд орхи. Чи одоо ямар горимын санал гаргачихав аа. Завсарлага авъя гэж байгаа юм уу, ажлын хэсгийг хуралдуулъя гэж санал хураах юм уу? Орон нутгийн сонгуулийн хуулийн асуудлыг оруулъя гэхэд чинь Байнгын хороо дүгнэлтээ гаргаж ирэх ёстой биз дээ. Одоо ямар Байнгын хороо дүгнэлт унших гээд байна. 

За Ч.Улаан гишүүн. 

Төрийн байгуулалтын байнгын хорооны даргыг оруулъя. Төрийн байгуулалтын байнгын хороогоор хэлэлцээд гаргасан дүгнэлт байна уу, үгүй юу? Байхгүй шүү дээ. 

Ч.Улаан: - Их Хурлын дарга аа. Д.Загджав аа, би нэг тодруулчихъя. Тэгэхээр энэ 6 сард явагдах сонгуулийн асуудал бидний санааг зовоож байгаа асуудал мөн үү гэвэл мөн шүү дээ. Тийм учраас энийг бол зүгээр ингээд огт анхаарал өгөхгүй орхиод байж болохгүй нь ойлгомжтой. Тийм ээ. Адаглаад энэ хоёр хуулийнхаа хоорондын уялдаа, зөрчилгүй асуудлуудыг арилгах хэрэгтэй. 

Тэгэхээр Д.Загджавын яриад байгаа асуудал бол энэ цэцийнхээ дүгнэлтийг одоо бас хүлээж авах юм уу, үгүй юм уу гэдгээ ярих хэрэгтэй. Ер нь энэ асуудалдаа анхаарал хандуулж түргэлвэл яасан юм бэ гэсэн санал хэлээд байна гэж би ойлгоод байна шүү дээ. Түүнээс биш яг одоо сонгуулийн хуулийг хагалаад баталчихна гэж санал хэлээгүй байх. Тийм бэлтгэл хангагдаагүй байж болно. Ер нь бол сонгууль дөхчихлөө шүү. Хугацаагүй болчихлоо. Өнөөдрийн одоо Засгийн газрын мэдээллийн цагаар ч гэсэн ер нь энэ 4 жилийн өмнө гарсан хуулийг хэрэгжүүлэх бэлтгэл хангагдсан уу, үгүй юу гэдгийг Засгийн газраасаа асууж ярилцмаар байна шүү дээ жишээ нь. Тийм ээ. Тэгэхээр энэ асуудалд анхаарал хандуулаачээ гэж глобальный санал тавьж байна гэдгээр нь ойлгоод ингээд явахгүй бол бие биенээ ингээд егөөдөөд ч байгаа юм шиг, мушгиад ч байгаа юм шиг ингээд байвал энэ чинь ажил хэрэг болохгүй юм шиг санагдаад байх юм. 

Д.Дэмбэрэл: - За С.Эрдэнэ гишүүн Горимын санал. 

С.Эрдэнэ: - За баярлалаа. Би сая зарим гишүүдийн саналтай санал нэг байна. Үнэхээр өнөөдөр энэ одоо хэлэлцэж байгаа асуудлаа зогсоож байгаад энэ хууль дээдэлдэг, хууль биелүүлдэг ажилдаа орвол яасан юм бэ? Үнэхээр өнөөдөр, би бол өчигдөр Д.Дэмбэрэл даргын ярьсан хариуцлагагүй үгийг бол би үнэхээр шүүмжилмээр байгаа юм. Өөрөө Их Хурлын дарга хүн маань өнөөдөр хүчин төгөлдөр байгаа хуулийг биелүүлэхгүй байхыг ард түмэндээ хандаж уриалж байгаа юм шиг хэлж байгаад үнэхээр харамсаж байгаа юм. 

Өчигдөр таны хэлсэн үгэнд байгаа шүү дээ. Ингээд орон нутгийн сонгууль, Их Хурлын сонгуулийг нэг өдөр явуулж болохгүй гээд ард нь акциент аваад тэгээд талаар одоо иргэдээс ярьж байгаа та нар мэдэж байгаа гэж ингэж. Ийм байдлаар өнөөдөр та өөрөө ингээд хууль биелүүлэхгүй байхыг уриалаад байна гэдэг чинь өөрөө өнөөдөр Үндсэн хуулийн заалтыг ноцтой зөрчиж байгаа асуудал шүү. Ний нуугүй хэлэхэд өнөөдөр Монгол Улсын Үндсэн хуульд Монгол Улсын төрийн бүх байгууллага, түүний албан тушаалтнууд зөвхөн хууль дээдлэх зарчмаар ажиллана гэсэн Үндсэн хуулийн заалттай. Гэтэл өнөөдөр төрийн хууль тогтоох дээд байгууллагын дарга маань өөрөө улс төржсөн. Асуудлыг ингээд нөгөө талаас тавиад. Энэ өнөөдөр хүчин төгөлдөр мөрдөгдөх ёстой хуулийг хэрэгжүүлэхгүй байх талаас нь уриалаад сууж байгаа нь өнөөдөр зарчмын агуулгад нийцэж байгаа юм уу, үгүй юм уу. Нэгдүгээрт. 

Хоёрдугаарт гэвэл өнөөдөр энэ орон нутгийнх сонгуульд Улсын Их Хурлын сонгуулийнхаа асуудлыг нэг мөр шийдээд явахгүй бол энэ нийгэмд чинь ойлгомжгүй байдал бий болоод. Ёстой нөгөө үймээн самуун бий болгох тэр галын бэлтгэлийг бид нар өөрсдөө хийж өгөөд байгаа юм биш үү. Өнөөдөр орон нутгийн сонгуулийн хуулиар бол 6 сарын өмнө тойрог, хэсгийн хороо байгуулагдаад явж байх ёстой. Гэтэл одоо хэрвээ энэ хүчин төгөлдөр байгаа хуулийг хэрэгжүүлнэ гэвэл өнөөдөр энэ орон нутгийн чинь тойрог хэсгийн хороо одоо болтол байгуулагдаагүй байж байна. Хуучин хуулиар явна гэвэл. Шинэ хуулиар явах гээд байгаа юм бол шинэ хуулиа одоо өнөөдөр цаг алдалгүй хэлэлцээд батлаад явах ёстой. Энд одоо Д.Лүндээжанцан гишүүн, З.Энхболд гишүүний өргөн барьсан хоёр ч хуулийн төсөл явж байгаа. Ийм мэтчилэн юм аа шийдэхгүй байж өнөөдөр шал дэмий худлаа байгаль орчин, хог хаягдал яриад. Өчигдөржингөө бүтэн өдөр хайран цаг авлаа шүү дээ. Худлаа хэрэгжүүлэхгүй юм яриад яах гээд байгаа юм. Одоо өнөөдөр энд бас юу ярих гээд байгаа юм. Дахиад байгаль орчин ярих гээд байгаа юм. Байгаль орчноос чинь өмнө үндэсний аюулгүй байдлын асуудал байж байна шүү дээ. Өнөөдөр нийгэмд үнэхээр хүлээгдэж байгаа асар чухал асуудал байж байна. Сонгуулийн асуудал байж байна. Сонгуулийнхаа товын асуудал, тэгээд энэ сонгуультай холбоотой асуудлаа ярихгүй байж өнөөдөр бид нар энд балайраад ингээд Туул гол, хог яриад суугаад байж болж байгаа юм уу. Энэнээс чинь чухал асуудал өнөөдөр яг юу байгаа юм. 

Тэгээд энэ нийгэм тогтворгүй байдал үүсэх нөхцөл байдал чинь үүсэх гээд байна шүү дээ дарга аа. Тийм учраас би танд горимын санал болгож юу хэлэх гээд байгаа юм бэ гэхээр энэ өнөөдөр байгаа энэ хүчин төгөлдөр хуулиа мөрдөх юм уу, үгүй юм уу гэдэг дээр Улсын Их Хурал нэг мөр шийдвэрээ гаргамаар байна. Улс төрчид ам амаараа одоо асуудал ярьдагаа болимоор байна. Нэг мөр хуулиа дээдэлдэг тэр зарчим луугаа оръё. Хэрвээ хууль биелүүлэх гэж байгаа этгээдүүд байгаа бол одоо байгаа албан тушаалаасаа огцорвол таарна шүү дээ. Тэр сонгуулийн ерөнхий хороог дуудаад одоо асуудлаа ярих цаг болсон юм биш үү дарга аа. Ийм горимын санал байна. 

Д.Дэмбэрэл: - За зүйтэй. Санал нэгтэй байна л даа. Би өчигдөр чуулганы хуралдаан дээр хэлчихсэн шүү дээ. Энийг авч хэлэлцэнэ гэж. Тэр хэлэлцэнэ гэсэнд нь яагаад уурлаад байгаа юм. Шийдэх асуудал байгаа шүү дээ. Ард түмэн цуг явуулж болохгүй гэж үзэж байна. Энийг Улсын Их Хурлын чуулганаар хэлэлцье гэж. Миний очсон аймгууд дээр бол надад тэгж л хэлсэн. Би тэрийгээ л хэлж байна. Тэгвэл харин тэрийгээ энд хэлэлцээд шийднэ шүү дээ С.Эрдэнэ. Би хэлэлцье гэж хэлсэн. 

За Д.Тэрбишдагва. 

Д.Тэрбишдагва: - Энэ байгаль орчны асуудал ярих сэдэв мөн л дөө. Энийг ярих ёстой. Гэхдээ хажуу талаар нь энэ гишүүдийн яриад байгаа энэ сонгуулийн тухай хуулийг ярихгүй бол. Өчигдөр Д.Дэмбэрэл даргын хэлсэн үг дээр өөрийнхөө аймагт очсоныгоо ард түмний үг шиг хэлж болохгүй байх аа дарга аа. Би тухайлах юм бол сая Сонгинохайрхан дүүрэгт нийтдээ 8 мянга гаруй иргэнтэй уулзсан. 8 мянга гаруй. 100 гаруй аж ахуйн нэгж, байгууллагаар явж 32 хороогоор тойрч явсан. 8 мянга гаруй. Тоо ширхэгээрээ байгаа. Энэ Сонгинохайрхан дүүрэгт Монголын хүн амын 10.0 хувь нь байдаг юм. Тэгэхээр тэнд бол дарга нь бол чадахгүй гэж, хүндрэлтэй байна гэж яриад байгаа болохоос ард иргэд бол ер нь энэ сонгуулиа хурдхан шиг явуулахгүй бол, хамтарч явуулахгүй бол бүтэн 3 жилийн сонгууль болох гээд байна гэсэн тийм санал хэлээд байгаа байхгүй юу. Тэгэхээр энийг хамтарч явуулах эсэх асуудлыг Сонгуулийн ерөнхий хороог авчирч байгаад, үнэхээр тэр машин нь болж байгаа юм уу, үгүй юм уу. Одоо техник, технологийн хувьд болж байгаа юм уу, үгүй юу гэдгийг хагалж шийдвэр гаргахгүй бол байна шүү дээ үнэхээр баталгаатай болохгүй гэж байгаа юм бол энийгээ нэг тийш нь болго. Болж байгаа юмыг болгохгүй гэсэн зорилго гаргаж яриад байгаа юм бол энийг бас нэг тийш нь гаргахгүй бол зүгээр нэг 60-аас 65 хувь нь хамтарч явуулах гэсэн санал гаргаад яриад байгаа юм. Ард иргэд нь. Зүгээр тантай бодвол хамгаалалт их байдаг учраас ард иргэд тэр болгон уулзаж чадахгүй байгаа шүү дээ. Тантай бол дарга нар нь уулзаад, ард иргэд ингэж ярьж байна гэж яриад байгаа байх гэж бодож байна. Би бол ард түмэн бол энийг чинь хамтарч явуулъя гэдэг тал дээр нь  их байгаад байгаа шүү гэдгийг. Тэрийг эхлээд бүлгийн хурлаар яриад. Тэгээд энэ хөдөө орон нутагт болон тойрог дээрээ ажилласан хүмүүсийнхээ санал бодлыг ярихгүйгээр та ард түмэн тэгж байна гэдгийг өчигдөр тэгж ярьсан чинь одоо энэ ярианы гол бидний маргаан болгоод байна шүү дээ. 

Тийм учраас байгаль орчныхоо асуудлыг ярих ёстой бол ярих ёстой. Гэхдээ зэрэгцүүлээд энэ сонгуулийнхаа асуудлыг ярихгүй бол. Бид чинь одоо ерөөсөө 2008 онд л хичнээн төгөлдөршил билээ, сонгуулийн төгөлдөршил билээ. 2008 онд ярьсан шүү дээ. Өнөөдөр 2012 он болчихоод байхад төгөлдөршилөө яриад суугаад байж болохгүй. Энийг бол маш яаралтай ярих сэдэв мөн шүү дээ дарга аа. 

Д.Дэмбэрэл: - Тэгээд одоо яръя гээд байгаа юм уу? Би хэлж байна шүү дээ. Энийг ярина гэж би өчигдөр хэлээ биз дээ. Тэгээд ярихгүй гэж байгаа хэн байгаа юм бэ? Горимын саналуудыг би ойлголоо. Горимын санал бол яръя л гэж байна шүү дээ. Ярихгүй гэж байгаа хэн байгаа вэ? 

Одоо горимын санал уу? За горимын санал. Энэ сонгуулийнхаа, Орон нутгийн сонгуулийн хуулийн асуудлыг ярих нь зүйтэй гэсэн гишүүдийн горимын саналаар санал хураалт явуулчихъя. Гишүүдийн ерөнхий горимын санал бол энэ асуудлыг ярих нь, нэн даруй ярих нь зүйтэй гэж санал гаргаж байна. Ярих нь зүйтэй гэж. Тийм. Асуудал яаж шийдэх нь хамаагүй л дээ. Ярих нь зүйтэй гэсэн горимын саналаар санал хурааж байна. 

44 гишүүн санал хураалтад оролцож, 35 гишүүн зөвшөөрч, 79.5 хувийн саналаар орон нутгийн сонгуулийн хуулийн асуудлыг ярих нь зүйтэй гэж гишүүд үзлээ. 

Энэ горимын саналтайгаа холбогдуулаад Төрийн байгуулалтын байнгын хороон дээр гишүүдийн өргөн барьсан хууль байгаа. Тэр хуулийг хэлэлцэх байдлаар явах нь зүйтэй байх аа. Аяндаа тэрийг тойроод бүх асуудлууд яригдаад эцэст нь. Төрийн байгуулалтын байнгын хороо энэ асуудлыг. Өнөөдөр даргын зөвлөл дээр бид нар аяндаа яриад дараачийнхаа долоо хоногийн төлөвлөгөөнд оруулаад. Одоо хэлэлцэх асуудлаа хэлэлцээд явах уу гишүүд ээ. Харин хураачихлаа. Ажлын хэсэг бэлэн байна уу. Одоо тэгвэл өнөөдөр завсарлаад Төрийн байгуулалтын байнгын хороог хуралдуулъя гэсэн санал хурааж болно шүү дээ. Тэгэхийн хэрэг байгаа юм уу? 

Одоо ингэвэл яасан юм. Гишүүд ээ, цаг алдаад явах юм бэ. Энэ асуудлаа хэлэлцчихээд дараа нь үдээс хойш Байнгын хороогоо хуралдуулаад тэгээд асуудлаа аваад явъя. Ерөөсөө хэлэлцэх нь зүйтэй гэсэн санал хураалаа би. 

Ингэе. Хоёр бүлгийн ахлагчийн санал сонсчихъё. Тэгээд Төрийн байгуулалтын байнгын хорооны даргыг дуудчихъя. Та нар жаахан дэгтэй бай л даа. Хүн болгон хашгираад байдаг чинь ямар. За тэр Төрийн байгуулалтын байнгын хорооны ажлын хэсгийг хэн ахалж байгаа билээ. Д.Дондог гишүүн ахалж байгаа билүү. Арай биш билүү. За Д.Дондог гишүүнийг сонсоод орхъё. Байнгын хороогоор хэлэлцэх асуудал билэн байна уу, үгүй юу. Та нар бие биенээ сонсчих л доо. Ажлын хэсгийн ахлагчаа сонсчихъё. 

Хоёр хэсэг гишүүд хууль өргөн барьсан байгаа. Урьд нь нэг хууль өргөн барьсан. Ингээд 3 хуулийн төслийг одоо хамт явуулахаар, тусад  нь явуулахаар, хооронд нь нэгтгэж уялдуулж явуулахаар 3 загвар бэлэн болгосон байгаа. Ганцхүү бид нар яагаад хуралдаж чадахгүй байна вэ гэвэл ажлын хэсгийн гишүүд нөгөө намын бүлгүүд зөвшилцөөгүй учраас орохгүй гээд орохгүй л байгаад байгаа юм. Тэрнээс ажлын албаны хувьд бол санал хураах зарчмын зөрүүтэй саналуудыг бэлэн болгосон байгаа. Тэгэхдээ хугацаандаа л ганцхан тохирохгүй байгаад байгаа юм. Тэрийгээ хурдан шийдчихвэл хамаа алга. Зүгээр шууд ороод хуралдаад хагалаад шийднэ гэвэл одоо бэлэн байгаа. Бүлгүүд л асуудлыг шийднэ. 

Д.Дэмбэрэл: - Одоо ингэе л дээ. Сая Д.Дондог гишүүн хэлчихлээ шүү дээ. Яг би. Одоо яг энийг хуралдахад бэлэн биш байна. Нэг асуудлыг Байнгын хороод дээр шийдэж байж ажлын хэсэг хуралдмаар байна гээд хэлчихлээ шүү дээ. Одоо болбол яасан юм бэ гишүүд ээ. 

За Д.Ганхуягийн горимын санал сонсчихъё. 

Д.Ганхуяг: - Түрүүн гишүүд хэлсэн. Энэ Байгаль орчны хууль чухал нь чухал. Тэгэхдээ батлагдаад хэрэгжиж байтал цаг хугацаа шаардлагатай. Тэгээд сая нэг горимын санал гараад дэмжигдлээ. Одоо дараагийнх нь горимын санал бол шууд Төрийн байгуулалтын байнгын хороог хуралдуулаад энэ сонгуулийнхаа хуулийн асуудлыг шийдье. Одоо эцсийн эцэст юу болох вэ гэхээр Д.Дэмбэрэл дарга ч гэдэг юм уу, эсвэл бүлгийн дарга нар ч гэдэг юм уу эцсийн үр дүн нь энэ сонгуультай холбоотой энэ зүйлээс хамаарахгүй ээ. Бид нар 2008 оны сонгуулийн будлиан л гэж ярьдаг. Эцсийн эцэст. Одоо Д.Лүндээжанцан дарга энд сууж байна. Мэдэж байгаа. Бид холимог тогтолцоогоор явуулна гэж хуулиа баталчихаад тэгээд томсгосон мажоритараар явуулсан. Хууль нь тааруу болсон. Тэгээд ийм асуудал үүссэн. Иргэний үнэмлэх тараасан. Дандаа сонгуулийн асуудал төрийн будлиантай болдог. 

Одоо орон нутгийн сонгууль уг нь хуулиар цуг явагдах ёстой. Тэгээд бас өөр хуулийн төслүүд өргөн барьсан. Улсын Их Хурлын сонгуультай цуг явна гэсэн ийм хуультай. Тэгсэн мөртлөө өгье гэсэн байр суурьтай. Тэгээд эцсийн эцэст өөрөөр хэлбэл хэн нэгэн, одоо Д.Дэмбэрэл дарга ч гэдэг юм уу, бүлгийн дарга ч гэдэг юм уу дарга нар хариуцлага хүлээх биш Улсын Их Хурал өөрөө хариуцлага хүлээх. Тэгээд хариуцлагатай ажиллах ийм шаардлагатай болно шүү дээ. Сонгуулийн асуудал нь хаяанд тулчихсан байхад энэ чинь ерөөсөө иргэдийнх нь, ард түмнийх нь үндсэн эрхтэй холбоотой асуудал шүү дээ. Төрөөс сонгох, сонгогдох эрх. 3 жил яриад тэрийг нь шийдэхгүй тэгээд өөр юм яриад сууж байдаг. Ингэж болохгүй. 

Хоёрдугаарт, одоо Баянзүрхэд нэг хороон дээр ингээд очиход хороон дарга бол улс төрийн, Монгол төрийн улс төрийн албан тушаалтан. Та гишүүн ээ яагаад иргэддээ хүрч ирж цуглуулахгүй байгаа юм бэ. Таны туслах, бие төлөөлөгч яагаад сунгахгүй байгаа юм бэ гээд. Уг нь тэр төрийн албанд тэр хороон дарга цуглуулах ёстой. Тэгтэл Д.Дэмбэрэл дарга индэр дээрээс бид нар чинь, энэ чинь, өөрөөр хэлбэл парламент чинь бүх асуудлаа хэлэлцэж шийддэг. Тэгтэл хууль зөрчлөө гэж ингэж ярьж болохгүй. 

Хоёрдугаарт, бид бүгдээрээ тангараг өргөж ард түмнээсээ сонгогдоод, тангараг өргөж төрийн түшээ болдог. Тэр нь улс орон, нийт иргэдийн эрх ашиг. Төрийн хуулийг чандлан сахина гэдэг. Гэтэл өнөөдөр бидний байгаа энэ Улсын Их Хурал 2008 онд орон нутгийн сонгуулийг цуг явуулна гэсэн хуулийг тэр доторхи асуудлыг нь өнөө хүртэл шийдэхгүй яваа шүү дээ. Тэгээд өнөөдөр шал өөр юм хэлэлцээд ийм байдалтай байж болохгүй ээ. Тийм учраас одоо нэгэнт өөрөөр хэлбэл ажлыг хийвэл дуустал, давсыг хийвэл уустал цөмөөрөө энэ нэг сонгуулийнх нь маргааны асуудлыг юуны түрүүн шийдье. 

Тийм учраас энэний дараа тэр дарга нар нь байна уу, ажлын хэсэг нь байна уу, Төрийн байгуулалтын байнгын хороо нь байна уу хуралдаад энэ орон нутгийн сонгуулийн асуудлаа нэг мөр нэг тийш нь шийдье Д.Дэмбэрэл дарга аа. Тэгэхгүй бол энэ чинь ингэж болохгүй шүү дээ. Бид сонгогдоно гэж яах вэ одоо намууд тэгж бодож байгаа байх. Тэр нь ч зөв байх. Гэхдээ тэр 1.9 сая хүний сонгох эрхийг дээдэлмээр байна шүү дээ. Тэгэхээд бид нар энэ үндсэн ажлаа хийхгүй байна шүү дээ. Тийм учраас одоо энэ асуудлыг ямааны мах халуун дээр нь шийдье. 

Тийм учраас Төрийн байнгын хороог шууд хуралдуулах. Энэ асуудлыг түр орхъё. Тийм байдлаар та санал хураалгаж өгөөчээ гэдэг. Сая бол хэлэлцэх асуудлын жагсаалтад орсон. Дээрээ гүйдлээ олохгүй бол доороо суудлаа олохгүй. Улсын Их Хурлын индэр дээрээс өөрөөр хэлбэл баталсан хууль, тэгээд хэн нэгнийг төлөөлж, өөрөөр хэлбэл нэг л гишүүн шүү дээ. Хурал удирдах л эрхтэй шүү дээ. Тэрийг Д.Дэмбэрэл дарга сайн мэдэж байгаа. Намынх нь шахалт байгаа байх. Тэгээд л тэгж яриад байгаа байх гэж ингэж ойлгож байна. 

Ер нь тийм учраас тэр Төрийн байгуулалтын байнгын хороо хуралдуулаад энэ асуудлаа шийдэж байж дараагийн асуудалдаа оръё. Та өөрөө мэдэж байгаа. Ерөөсөө ингээд явахгүй. Тэгээд л энэ чинь садаа болоод. Сонгууль хаяанд ирчихдэг. Ганцхан сар байна шүү дээ одоо. 5 сарын 10-н гээд явахад. 3 жилийг хүлээх нь. 

Д.Дэмбэрэл: - За баярлалаа. Дахиад нэг санал хураачихъя. Их сайн явж байна. Төрийн байгуулалтын байнгын хороог хуралдуулж сонгуулийн асуудлыг хэлэлцүүлэх нь зүйтэй гэсэн санал хураалт. Их сайн. Яг ингэж явах ёстой юм байхгүй юу. Тийм. Төрийн байгуулалтын байнгын хороогоо хуралдуулаад асуудлаа шийдээд Улсын Их Хурал дээр оруулж ирээд ярина гээд. Их сайн. 

42 гишүүн санал хураалтад оролцож, 30 гишүүн зөвшөөрч, 71.4 хувийн саналаар энэ горимын санал шийдэгдлээ. 

Ингээд Төрийн байгуулалтын байнгын хороо хуралдана. Энд бол гишүүд Төрийн байгуулалтын байнгын хороо яг өөрийнхөө эрх хэмжээний хүрээнд энэ сонгуулийн хуулийн асуудлыг ажлын хэсгийнхээ саналыг сонсоод оруулаад ир. Баярлалаа. Төрийн байгуулалтын байнгын хорооны хуралтай. Энд ямар нэгэн өөр улс төржсөн байдлын үйл явдал оруулахгүй Байнгын хороогоороо асуудлаа шийдээд явъя гэж гишүүд шийдлээ. Их баярлалаа. Энэ яг ингэж явах ёстой юм байгаа юм. 

Хуралдаан 13 цаг 10 минутад өндөрлөв.

Соронзон хальснаас буулгасан:

Хуралдааны тэмдэглэл хөтлөгч

